
SANOAT KORXONALARINING 
RAQOBATDOSHLIGINI  

TA’MINLASH SALOHIYATI

ORCID: 0009-0004-0871-0143

To‘raev Sardorbek To‘raevich
Toshkent davlat texnika universiteti  

mustaqil izlanuvchici
 

Annotatsiya: Ushbu maqolada mamlakatimizning sanoat korxonalarining raqobatdoshligini ta’minlash salohiyati 
o‘rganilgan. Ko‘rsatkichlarning sanoatning turli xil modellariga mosligi ko‘rib chiqilgan. Raqobatbardoshlikni aniqlash 
metodikasi tavsiya etilgan.

Kalit soʻzlar: raqobatdoshlik, raqobatbardoshlik, sanoat modellari, rentabellik, hisoblash ko‘rsatkichlari.

Abstract: The article examines the competitiveness potential of republican industrial enterprises and examines the 
compliance of indicators with various industrial models. A method for calculating the profitability of an enterprise's activities 
is proposed.

Key words: competition, competitiveness, industrial models, profitability, calculation of indicators.

Аннотация: В данной статье изучен потенциал конкурентоспособности республиканских предприятий, рассмо-
трено соответствие показателей различным моделям промышленности. Предложена методика расчета рента-
бельности деятельности предприятия.

Ключевые слова: конкуренция, конкурентоспособность, модели промышленности, рентабельность, расчёт пока-
зателей.

K I R I S H
Respublikamizning iqtisodiyotida sanoat tarmog‘i drayver rolini bajarar ekan, uning raqobatdoshligi dunyo 

bozoriga chiqishda dolzarb masalalardan hisoblanadi. Shu jihatdan ishlab chiqarishning raqobat ustunligini 
ta’minlash borasida oxirgi paytda mamlakatimiz hukumati tomonidan tashkiliy-iqtisodiy tadbirlar belgilanmoqda. 
Jahondagi globallashuv va raqamlashtirish jarayonlarini inobatga olgan holda sanoat korxonalarining raqobat-
doshligi o‘ziga xos xususiyatlarga ega ekanligi, ularni rivojlantirish va takomillashtirish ehtiyojiga e’tibor berishni 
talab qiladi.

Bugungi kunda jahonda innovatsion texnologiyalar asosida sanoat ishlab chiqarish raqobatbardoshligini 
oshirishga bag‘ishlangan ilmiy tadqiqotlarga alohida e’tibor qaratilmoqda. Innovatsion texnologiyalar va raqo-
batbardoshlik yo‘nalishida amalga oshirilayotgan tadqiqotlarda “Industry 4.0” sanoat-texnologik bosqichining 
ilmiy asoslarini yanada chuqurlashtirish, innovatsion texnologiyalarni rivojlantirishning zamonaviy yo‘nalish-
larini aniqlash, milliy iqtisodiyotni modernizatsiyalash va innovatsion jarayonlar bilan o‘zaro bog‘liqligini ochib 
berish, korxona raqobatbardoshligini ta’minlashning innovatsion shakllari va usullarini takomillashtirish masa-
lalariga ustuvor darajada qaralmoqda. Ta’kidlash kerakki, amalga oshirilayotgan izlanishlarda “raqobatbar-
doshlik ko‘rsatkichlari” va “raqobatdoshlik indeksi (Business Competitiveness Index – BC)” uslubiy jihatdan 
alohida ahamiyat kasb etmoqda [1].

M A V Z U G A  O I D  A D A B I Y O T L A R  S H A R H I
Iqtisodiy adabiyotlarda “raqobatdoshlik” atamasiga turli xil yondashuvlar mavjud. Masalan, amerikalik olim 

M. Porter o‘z asarlarida raqobatbardoshlik tushunchasini korxonaning ichki va tashqi bozorlarda raqobatlashish 
qobiliyati yoki salohiyati sifatida tavsiflagan [3].

I.P. Faminskiy raqobatbardoshlikni tahlil qilish va baholash muammolarini yoritar ekan, uning asosiy jihat-
laridan biri, ya’ni raqobatbardoshlik omillari va sharoitlarining ko‘p variantli ekanligini qayd etib o‘tadi va bu 
hol “raqobatdoshlik” tushunchasining murakkab bo‘lishiga sabab bo‘lishini ta’kidlaydi. Shuningdek, u, ayrim 
tadqiqotchilar raqobatbardoshlik deganda “faqat firma yoki tarmoqning bir nechta texnik xususiyatlarinigina” 
tushunishlarini qayd etadi [4].

Raqobatbardoshlikni tahlil qilish va baholash metodologiyasi muammolarini yoritar ekan, P.S. Zavyalov 
“raqobatbardoshlikning ko‘p qirralilik, nisbiylik va aniqlik xususiyatlarini hisobga olgan holda raqobatbardosh-
likni sonlarda tahlil qilish va baholashning usullar jamlanmasini o‘rganish va qo‘llash talab qilinadi” deb ta’kid-
lagan [5]. Shu bilan birga, u raqobatbardoshlik parametrlarini ichki (tarmoq ichida, mintaqa doirasida) va tashqi 
(xalqaro) tomonlama qiyoslash zarur deb hisoblaydi.

Raqobatbardoshlik muayyan ob’ektlarning bozor talablariga qanchalik mos kelishini tavsiflaydi, ya’ni taklif-
ning (tovarning) talabga mosligini, korxonaning raqobat ustunligini ta’minlash qobiliyatini va mamlakatning iqti-
sodiy hamda ijtimoiy modelini belgilaydi. Bu yerda “tovar” deganda mahsulot ham, xizmatlar ham tushuniladi. 
Bozor faqat passiv tarkibiy qismni tashkil etmaydi, aksincha, unda faol tarkibiy qismlar, ya’ni xo‘jalik yurituvchi 
sub’ektlar ham bo‘lib, ular raqobatbardoshlik xususiyatlarini o‘zida aks ettiradi.

Mahalliy olimlarimiz Sh. Ergashxodjaeva va M. Yusupov o‘z ilmiy ishlarida raqobatdoshlikka quyidagicha 
yondashishgan: “Raqobatdoshlik — korxonada aniq raqobatli ustunlikning mavjudligi va ushbu ustunlikdan 
raqobat sharoitida foydalanish qobiliyatidir” deb ta’rif berishgan [6]. Boshqa o‘quv qo‘llanmalarda mualliflar iqti-
sodiy ob’ektlar raqobatdoshligini an’anaviydan farqli bo‘lgan xususiyatlariga qarab aniqlashga e’tibor qaratgan 
[7].

Shunday qilib, tovar raqobatbardoshligi korxona raqobatbardoshligining tarkibiy qismlaridan biri bo‘lib, 
korxona faoliyati samaradorligini belgilab beradi. Tashkilot raqobatbardoshligi tovar raqobatbardoshligi va tash-
kilot raqobatbardoshlik salohiyatining yig‘indisiga teng bo‘lib, bu salohiyat inson, moliyaviy, texnologik, tashkiliy 
va boshqaruv resurslari hamda imkoniyatlari bilan belgilanadi.

T A D Q I Q O T  M E T O D O L O G I YA S I
Ushbu tadqiqot ishlarini amalga oshirishda ilmiy tadqiqot metodologiyasida keng qo‘llaniladigan usullardan 

foydalanildi. Xalqaro moliya institutlari faoliyatining davlatlar rivojlanishiga ta’siri tendensiyalarini o‘rganishda 
umumiylikdan individuallikka va aksincha tartibda deduksion yoki induksion usullardan foydalanish samara 
bersa, abstrakt-mantiqiy fikrlash usuli esa jarayonni tizimli tahlil qilishda ahamiyatlidir. Ilmiy tahlil jarayonida 
ana shu ilmiy tadqiqot usullaridan, xususan, kuzatish, umumlashtirish, guruhlash, taqqoslash, tahlil qilishda esa 
sintez va tahlil usullaridan keng foydalanildi.

T A H L I L  V A  N A T I J A L A R
So‘nggi yillarda milliy iqtisodiyot raqobatbardoshligini oshirish va uning innovatsion modelga o‘tishini tashkil 

etish, sanoat ishlab chiqarishini zamonaviy texnologiyalar asosida rivojlantirish, mavjud resurslardan samarali 
foydalangan holda yuqori qo‘shimcha qiymatga ega bo‘lgan tayyor mahsulot ishlab chiqarish kabi yo‘nalish-
larda keng qamrovli chora-tadbirlar amalga oshirilmoqda. “O‘zbekiston iqtisodiyotini mavjud tabiiy resurslarni 
sarflash evaziga emas, innovatsion mahsulotlar yaratish, o‘zlashtirish va ilg‘or texnologiyalarni ishlab chiqa-
rishga joriy qilish orqali rivojlantirish taraqqiyotining asosiy omiliga aylanmoqda” [2].

Sanoat korxonalarining raqobatbardoshligini ta’minlash borasida ushbu tarmoqlardagi amalga oshirilgan 
bosqichlar aniq tasavvur yondashuvini talab qiladi. Masalan, sanoatning rivojlanishi turli xil modellarda o‘z 
aksini topgan. Ular quyidagilardan iborat:
1. Sanoat 1.0, ya’ni birinchi sanoat inqilobi – XVII asr oxirida shakllangan.
2. Sanoat 2.0 esa XX asr boshida paydo bo‘lib, ichki yoquv va elektrodvigatellarini qo‘llanilishi, konveyer tizimi 

(Ford kompaniyasida) kirib kelishi bilan baholanadi.
3. Sanoat 3.0 davri XX asrning 70-yillari boshiga to‘g‘ri kelib, avtomatlashtirish, elektronika va axborot tex-

nologiyalarini ishlab chiqarishga joriy etilishi amalga oshira boshlandi.
4. Sanoat 4.0 – kelajak iqtisodiyotining fundamental asosi hisoblanib, yuqori texnologiyalarni qo‘llanishi bilan 

tavsiflanadi. Ushbu bosqich turli raqamlashtirish va internet turini o‘z ichiga qamrab oladi.
Har bir model o‘zining rivojlanish bosqichi hamda xususiyatlariga ega. Hozirgi paytda sun’iy intellekt shakl-

lanish davrida Sanoat 5.0 modeliga ham asos solindi. Ammo O‘zbekiston iqtisodiyotining bosqichlarini tahlil 
etganimizda, yuqorida qayd etilgan modellardan foydalanish holati hali talabga to‘liq javob bermayotgani, 
ayniqsa, Sanoat 4.0 ga o‘tishda muammolar mavjudligini ko‘rishimiz mumkin.

Bizning fikrimizcha, buning sabablaridan biri korxonalarning raqobatbardoshlik holati, unga qo‘yilgan 
talablarni bajara olmayotganimiz sabab bo‘lmoqda. Iqtisodiyotda raqobatning ko‘chayib borishi, ayniqsa, xorijiy 

bozorga chiqish sharoitida respublikamizning Jahon Savdo Tashkilotiga a’zo bo‘lishiga tayyorgarlik yangi talab-
larga javob berish zarurligini ko‘rsatadi. Sanoat korxonalari faoliyatini boshqarish, uning raqobatbardoshligini 
oshirishning yangi talablarga javob berilishi bilan bog‘liqdir. Sanoat korxonalari faoliyatining yangi vositalaridan 
foydalanishni taqozo etmoqda.

Sanoat korxonalari raqobatbardoshligi strategik va taktik qismlarga bo‘linadi. Tashkilotning haqiqiy, ya’ni 
taktik raqobatbardoshligi (RF tash) tovarlar va ular sotiladigan bozorlar salmog‘ini hisobga olgan holda aniqla-
nadi.

RF tash = ∑ αi bj * Rij –› 1 (1.1)

Bu yerda αi – tahlil qilinayotgan davrdagi savdo hajmda korxona i tovarining solishtirma vazni (birlik ulushlar 
bilan belgilanadi i = 1,2,...,n);

bj – tashkilot tovari sotiladigan bozorning ahamiyatli ko‘rsatkichi. 
Bozordagi sharoitlariga bevosita bog‘liq bo‘lgan rivojlangan mamlakatlar uchun ( AQSh, Yaponiya, Yevropa 

mamlakatlari, Kanada va boshq.) bozorning ahamiyatini 1,0 ga teng deb olish tavsiya etiladi, boshqa mam-
lakatlar uchun buni 0,7 ga teng, ichki bozor uchun esa 0,5 deb olish maqsadga muvofiqdir;

Rij - j bozorda i tovarning raqobatbardoshligi.
Tashkilotning strategik raqobatbardoshligini kuyidagi formula orqali aniqlash tavsiya etiladi:

Rstr tash = ∑ Cu* Ku –› 1 (1.2)

Bu yerda Rstr tash – tashkilotning strategik raqobatbardoshligi;
U = 1, 2,..., m – tashkilotning strategik raqobatbardoshligi ko‘rsatkichlari raqami; 
Cu – tashkilot strategik raqobatbardoshligining u ko‘rsatkichi salmog‘i (ekspertlar komissiyasi aniqlaydi); 
Ku – tashkilot strategik raqobatbardoshligining U ko‘rsatkichi qiymati.
Korxonaning raqobatbardoshligi ko‘rsatkichi quyidagi formula bilan aniqlaydi:

RK = IT * IO (1.3)

Bu yerda RK – korxonaning raqobatbardoshlik ko‘rsatkichi;
IT - tovar yoki tovar vaznining raqobatbardoshlik indeksi;
IO - ishlab chiqarish faoliyatining nisbiy samaradorlik indeksi (buni aniqlash uchun quyidagi ko‘rsatkichlardan 

foydalanish mumkin: 
rentabellik (savdolar, aktivlar, asosiy kapital – amortizatsiya, xususiy kapitaldan tashqari),
sotuv hajmi (mutloq, nisbiy (umumdorlik, aylanma hajm).
Korxonaning raqobatbardoshlik ko‘rsatkichlari sifatida rentabellik, sotuv hajmi va ularga kiritilgan o‘zgar-

tirishlar (sotuvlar rentabelligi, aktivlar rentabelligi, tovarlar aylanmasi, bozor qullashidagi ulushi va boshqalar) 
inobatga olinadi. Bizning fikrimizcha, sanoat korxonalarining raqobatbardoshligini ta’minlashda korxona imiji 
(nufuzi) ham alohida o‘rin egallaydi. Ushbu ko‘rsatkich, asosan, tovar, korxona brendi, savdo belgisining kapitali 
bilan o‘lchanadi. Shu sababli biz tomondan yuqorida ko‘rsatib o‘tilgan sanoat korxonalarining raqobatdoshligini 
ta’minlash salohiyatidan to‘la va samarali foydalanish uchun, birinchi navbatda, malakali kadrlar bo‘lishligi, 
ikkinchidan, tashqi bozorda qo‘llaniladigan tovar siyosatini ishlab chiqish, mahalliylashtirish dasturini amalga 
oshirish talab qilinadi.

X U L O S A  V A  T A K L I F L A R
Sanoat korxonalarining raqobatdoshligini ta’minlash salohiyati ularning umumiy rivojlanish strategiyasi-

ning asosiy tarkibiy qismi bo‘lib, ushbu maqolada ushbu salohiyatni oshirishga ta’sir etuvchi asosiy omillar va 
yo‘nalishlar tahlil qilindi. Tadqiqot natijalari shuni ko‘rsatdiki, korxonalar raqobatbardoshligini ta’minlash uchun 
quyidagi yo‘nalishlarda izchil ishlashlari lozim:
• Innovatsion faoliyat va texnologik yangilanishlar: innovatsiyalarni joriy etish, yangi texnologiyalarni 

qo‘llash va mahsulot sifatini oshirish sanoat korxonalarining raqobatbardoshligini oshiradi. Innovatsion salo-
hiyatni oshirish orqali korxonalar nafaqat ichki bozor, balki xalqaro bozorda ham muvaffaqiyatga erishi shi 
mumkin;

• Raqamli transformatsiya va avtomatlashtirish: raqamlashtirish jarayonlari va ishlab chiqarishni avtomat-
lashtirish korxonalarning samaradorligini oshirishda muhim ahamiyatga ega. Zamonaviy axborot texnologi-
yalari va raqamli platformalardan foydalanish xarajatlarni kamaytirib, tezkor va moslashuvchan boshqaruv 
imkoniyatini beradi;

• Inson kapitali va kadrlar malakasi: malakali va bilimli xodimlar raqobatbardoshlikni ta’minlashda asosiy 
omil hisoblanadi. Kadrlarning doimiy ravishda malaka oshirishi, yangi bilim va ko‘nikmalarni egallashi 
raqobat ustunligini ta’minlashga yordam beradi;

• Bozorni tahlil qilish va moslashuvchan strategiyalar ishlab chiqish: bozor talablari va raqobatchilarni 
chuqur tahlil qilish orqali ishlab chiqilgan strategiyalar korxonalar raqobardoshligini oshirishda muhimdir. 
Bozor talabiga tezkor javob berish, yangi mahsulotlar ishlab chiqish va xizmat ko‘rsatish sifati korxonalar 
muvaffaqiyatining asosiy omillaridan biridir.
Yuqorida keltirilgan omillar sanoat korxonalarining raqobatdoshligini ta’minlashda bir-birini to‘ldiruvchi 

va mustahkamlovchi elementlar sifatida harakat qiladi. Har bir korxona o‘zining raqobatbardoshligini oshirish 
uchun strategik yondashuvlar ishlab chiqishi va ularni izchil amalga oshirishi zarur. Bu esa sanoat korxonala-
rining bozorga tez moslashishi, innovatsion imkoniyatlarini kengaytirishi va natijada barqaror raqobat ustunligini 
ta’minlashiga xizmat qiladi.

Manzilimiz: Toshkent shahar, Mirzo Ulug‘bek tumani 
Kumushkon koʻchasi, 26-uy. 

